
bouxhien Lauimiz

faenzcieng ndei 3

Cienmonz Vih Mwngz Daeuj

Yenz Fangh ca di hemq ok sing daeuj. Gizsaed,
mbouj miz maz gingjsiengq ndeilau, sojmiz cungj
caem dangqmaz. Linz Coz dinghcub dwk ninz youq
gwnz mbonq, daenj ndaej ndei seuq, lumj ninzndaek
neil.

Yenz Fangh ndwn miz buenq faen cung, cij
fanjwngq gvaqdaeuj, yamq hwnjbae lumj aemq
daehndaij nei aemq Linz Coz youq baihlaeng, cung

ok douhung.
Guenq saej, swiq dungx, daj cimvenj, Linz Coz
gwn bae bingz ywanhmenzyoz ndeu, seizneix

dauqdaej lix gvaqdaeuj lo, hawnyieg dwk ninz youq
gizhaenx.

Haj roek diemjcung Yenz Fangh itcig hen youq
bangxhenz Linz Coz, ndaw uk cij siengj aen vwndiz
ndeu — Linz Coz caeuq go’ ngeih fatseng le gijmaz
saeh?

Yenz Cangz samcib lai bi gaenq guh daengz
daihhag ginghci yozyen vyencangj, dwg bouxhek
gingqcungh si lingjdauj. Goengmingz cungj miz lo,
aiq dwg go’ ngeih miz le yahnoix. Cawzliux aen
yienzaen neix lij miz maz ndaej hawj nangzngeih
siengj mbouj doeng ne? Yenz Fangh doeklaeng ca
mbouj geijlai doekdingh dwg aen yienzaen neix lo.
Linz Coz gyaeundei dangqmaz, Yenz Cangz lij coz
couh miz goengmingz, bouxsai miz dungxcaiz
mehmbwk gyaeundei, song vunz baenzgya, youq
seizhaenx dwg duenh vahndei ndeu ne.

Linz Coz singj gvaqdaeuj coenz vah daih’it dwg
cam, gou mbouj caengz dai ba? Coenz vah daihngeih
dwg cam, Yenz Fangh, gienh saeh neix mbouj miz
vunzwnq roxyiuj ba? Song aen vwndiz neix Yenz
Fangh cungj yungh ngaekgyaeuj daeuj hoizdap. Linz
Coz soeng gaemz heiq ndeu, naeuz, yienghneix gou
couh cuenggsim lo.

Ngeizvaeg go’ ngeih miz yahnoix le, Yenz
Fangh couh lumj swhgeij miz yahnoix nei, mbouj
gamj ngiengxgyaeuj yawj Linz Coz, hix mbouj rox
gang] gijmaz vah. Dauqfanj dwg Linz Coz lumj
gijmaz saeh mbouj miz nei naeuz, nuengxsam, gou
yawj mwngz sacknaj beij gou lij ca, bae ninz yaep
ndeu ba.

Yenz Fangh baetfwngz naeuz, mbouj, mbouj
yungh, gou di ndeu cungj mbouj baeg.

Linz Coz naeuz, bae ranz ba, ndangdaej gou
yienznaeuz miz di nyieg, hoeng lij ndaej hwnj mbong
roengz mbong, ndaej ciuqgoq swhgeij.

Yenz Fangh riuriu, mbouj guhsing.

Linz Coz raen Yenz Fangh mbouj nyienh deuz,
naeuz, mwngz dwg mbouj dwg lau gou youh gwn
baez yw ndeu dem ya? Cuenggsim, vunz gwn gvaq
yw couh mbouj rox caiq gwn baez daihngeih dem lo.

Yenz Fangh haenq damjliengh cam naeuz,
nangz, couhsuenq bae ranz gou hix ninz mbouj
ndaek, mwngz gangj gou nyi, dwg mbouj dwg go—
ngeih guh le gijmaz saeh doiq mbouj hwnj mwngz?

Linz Coz naeuz, mwngz roxnyinh go’ ngeih
mwngz baenzlawz doiq mbouj hwnj gou?

Yenz Fangh lumj guh loek saeh nei
ngaemgyaeuj naeuz, nangz, mwngz couh caiq hawj
20’ ngeih aen gihvei bae gaijcingq ba, de lauheiq cij
dwg saek seiz ukluenh, seizneix mwngz itdingh gaej
bik de, hawj de seizgan, gaej dawz de bik daengz
mehmbwk wnq gizhaenx bae liux.

Linz Coz riu hwnjdaeuj, mwngz laihnaeuz go-
ngeih mwngz miz yahnoix? Danghnaeuz miz, caen
dwg ndei danggmaz lo, mwngz aiq mbouj saenq, gou
moix ngoenz cungj luenhsiengj dwk, magmuengh de
miz yahnoix, gou nyienh de miz gizyawz mehmbwk,
hoeng mbouj miz, de doiq mehmbwk di yinx ndeu
cungj mbouj miz.

Yenz Fangh doeksaet dwk ngiengxgyaeuj. Linz
Coz lumj gangj saehcingz vunzwnq nei, gwnz naj
dingh dangqmaz.

Gaej ngeizvaeg gou luenhlaih go’ ngeih mwngz,
gou cungj siengj bae dai lo, baenzlawz lij bae
luenhlaih vunz ne? Aennaj Linz Coz beghau, gag riu
swhgeij dwk naeuz.

Couh dwg ngoenz baenzgya, go’ ngeih mwngz
hix mbouj caeuq gou ninz Go’ ngeih mwngz
dan doiq saw caeuq godiz de mizyinx, gizyawz, de di
ndeu cungj mbouj dawz haeuj rwz. De youq ndaw
ranzsaw yawjsaw, mizseiz gou dauj cenj raemx
haeujbae, de gangj gou dajduenh roennaemj de,
gveng cenj deuz, gyaep gou ok ranzsaw. Densigih
ndaw ranz gaenq vuenh bae seiq aen lo, aenvih gou
gyanghaemh gyaez yawj densi, mizseiz sing lai hung
di, de couh gveng densi.

Gou cam de gvaq, gawqyienz mwngz baenzneix
mbwq gou, vih gijmaz lij aeu gou guh yah. De han,
mwngz gyaeundei, boiq ndaej hwnj gou.

Daxboh daxmeh mwngz cungj maqmuengh dou
miz saek boux lwgnyez, geij ngoenz gonq daxmeh
mwngz youh dwen daengz. Gou caeuq go’ ngeih
mwngz gangj gienh saeh neix, mwngz cai de
baenzlawz gangj, de naeuz, mwngz bae dajdingq
dajdingq, lumjnaeuz ndaej yinzgungh soucingh
mizndang. Go’ ngeih mwngz lienz youq gienh saeh
aeu lwgnyez neix, cungj mbouj nyienh caeuq gou
ninz.

Gou caeuq daxmeh gou gangj daengz siengj
caeuq go ngeih mwngz lizvwnh, gyoengqde cungj
ndaq gou, naeuz gou itdingh dwg bag lo, naeuz
gou ndaej haq hawj go’ ngeih mwngz gaenq dwg
gyoengqde siu yieng diemj lab gouz daeuj lo, gaej
youq ndaw fuk mbouj roxyiuj. Dwg ya, gou daj dieg
iq okdaeuj, cawzliux maj ndaej gyaeundei, gijmaz
cungj mbouj miz, ndaej haq hawj go’ ngeih mwngz,
gaenq suenq guh minghndei danggmaz lo. Gou hix
ciengzseiz yienghneix gienq swhgeij.

Geij ngoenz gonq gou bae gwnz hawciengz cawx
ndaej duz meuz ndeu, gou siengj Yenz Cangz mbouj
miz seizgan dapleix gou, gou caeuq duz meuz iq
guhcaemz ba. Mwngz cai go’ ngeih mwngz baenzlawz
lwi? De gingqyienz oemq dai duz meuz iq youq ndaw
majdungj. Gou naeuz, Yenz Cangz, mwngz miz
bingh. De youq gwnz naj gou haenqrengz fak le geij
baez. Go’ ngeih mwngz fak gou liux couh lumj
bingzciengz nei, sou doxgaiq bae diemglaeuj youq,
lij gven soujgih hwnjdaeuj, gvaq baenz sam ngoenz
hix mbouj hawj gou daj saek aen denva.

Mwngz naeuz, lumj gou yienghneix lix youq
lajmbwn miz maz eigsei ne? Gou lau bungz daengz
vunzsug, gou lau vunzwnq cungj haenh naeuz, Linz
Coz, mwngz haq ndaej bouxgvan ndei ndeu. Gou lau
dauqranz, ndaw ranz caemrwgrwg, lumj youq ndaw
guencaiz nei.

Gou siengj gou vanzlij dai bae suenq lo, lix
youq lajmbwn saedcaiq mbouj miz gijmaz eigsei.
Gou gwn yw roengzbae mbouj geijlai nanz couh
ienghoij lo, gou vih gijmaz yaek bae dai? Gou
baenzneix coz, lij miz haujlai saehcingz ndaej bae
guh, danghnaeuz gou dai le, haenx doiq mbouj hwnj
swhgeij lai lo, hix doiq mbouj hwnj bohmeh ciengx
gou.

